
1975 hitz

Ikasle etorkinen etenbako hazkundeak eraldaketa ekarriko du ikastetxeetara 
Hegoaldean ikasten duten 20.864 ikasle etorkinetatik %70 ikastetxe publikoetan dabiltza 
Asier Iturriagaetxebarria  -  Iñigo Astiz 

Ikasle etorkinak aldatzen ari dira apurka-apurka eskoletako kolorea. Aurreko ikasturtearen amaieran, esaterako, orain bi urte baino %20 ikasle gehiago izan ziren Araba, Bizkai eta Gipuzkoako ikastetxeetan; 13.875 ikasle ziren etorkinak, ikasle guztien %4,27. Nafarroan ikasle etorkinen kopurua oraindik eta handiagoa da: 10 ikasletik bat etorkina da. Hego Euskal Herriko ikastetxeetan 20.864 ikasle dira etorkinak, ikasle guztien %4,4. Gehienek ikastetxe publikoetan ikasten dute: %71,5ek. 

Adituek diotenez, errealitate horretara egokitzeak hezkuntza sistema bera aldatzea ekar dezake. «Ikastetxeak konturatu behar dira ikasle etorkinak edukitzea ez dela zama bat. Horiek ere beren hizkuntza eta kultura dute eta aniztasuna egotea beti da aberasgarria», esan du Eusko Jaurlaritzako Hezkuntza Saileko aholkulari Alberto Agirreazaldegik. Jaurlaritzak orain bi urte jarri zuen indarrean Ikasle Etorkinak Artatzeko Plana. Horren bitartez, errazagoa egin gura zaie kanpotik etorritako ikasleei hemengo ikastetxeetarako egokitzapena. Besteak beste, errefortzu eskolak izaten dituzte, batez ere hizkuntza ikasteko. Dena den, inoiz ez da ahazten zein den ikaslearen jatorria. Ahalik eta azkarren euskara eta gaztelania menperatzea da programaren helburua. Euskal Herriko kultura eta errealitatea ere irakasten dizkiete. 

Araba, Bizkai eta Gipuzkoan gaur hasiko den ikasturteari begira, Eusko jaurlaritzak 186 irakasle izango ditu ikastetxe publikoetan -iaz 148 izan zituen- ikasle etorkinei errefortzu eskolak eskaintzeko. Era berean, itunpeko ikastetxeek 1.700.000 euro jasoko dituzte, irakasle gehiago kontratatzeko. 

Dena dela, ikastetxe publikoen eta itunpekoen artean ez dago orekarik dauzkaten ikasle etorkinen kopuruan. Euskal Autonomia Erkidegoan (EAE) ikasle etorkinen %68k sare publikoan ikasten dute, eta %31k itunpekoan. Gipuzkoan oreka handiagoa da (%55ek publikoan eta %45ek itunpekoan), baina Araban 10 ikasletik 8 ari dira ikastetxe publikoetan. Agirreazaldegik esan duenez, arazo horri aurre egitea ez da erraza. Ikasle etorkin gehienak ikasturtea hasita dagoela etortzen direla esan du, eta horiek zein ikastetxetara bidali herrialdeetako Eskolatze Batzordeek erabakitzen dutela. «Hainbat irizpide erabiltzen dituzte, baina garrantzitsuena da bizi diren lekutik hurbil egotea eta hemengo errealitatean txertatzeko erraztasunak eskaintzea ikastetxeak». 

Baina batzuetan gertatzen da, itunpeko ikastetxeetan batez ere, zentroek esaten dutela jada ez dutela lekurik. «Horretarako, neurri bat ari gara aztertzen: ikasturtea hasita dela, ikasgela bakoitzeko gehienezko kopurua %10 handitu ahal izatea. Horrela, ezin izango diote ezetz esan ikasle bati». Zehaztu zuenez, Jaurlaritzaren helburua da 2010. urterako ikastetxe publikoetan ikasle etorkinen %60 hartzea eta %40 itunpekoek. 

Antzeko neurriarekin ados dago Euskal Herriko Ikasleen Guraso Elkarteko (EHIGE) presidente Imanol Zubizarreta. Era berean, Jaurlaritzak itunpeko ikastetxeei presioa egin behar diela nabarmendu du. «Diru publikoa jasotzen dute, eta beraiek ere egin behar dute ahalegina. Hemen azkena guettoak sortzea da, eta jada sortzen ari dira». 

Publikoen eta itunpekoen oreka falta lotuta dago hizkuntz ereduen hautaketarekin, Agirreazaldegiren hitzetan. Bost ikasle etorkinetatik batek bakarrik ikasten du D ereduan, eta erdiak A ereduan ikasten du. «Etorkinak leku jakin batzuetara doaz bizitzera, eta horietan gerta daiteke A ereduko ikastetxeak egotea. Eta etorkin asko latinamerikarrak direnez... Dena dela, Hezkuntza Sailaren apustua da ikasleek hemengo bi hizkuntza ofizialak menperatzea». 

NAFARROAN IKASLEEN %8,2. Bikoiztu egin da lau urtean Nafarroan matrikulatutako etorkinen kopurua: 3.499 ziren 2001-02 ikasturtean, eta 6.989 2004-05ekoan, hau da, ikasle guztien %8,2. Gehienek, %70 inguruk, ikastetxe pulikoa aukeratu zuten, eta %31k, ikastetxe pribatua. Gutxiengoa dira, halaber, D eredua aukeratu zutenak. 

Jose Manuel Santana Nafarroako Hezkuntza Departamentuko Kabinete buruak azaldu duenez, hainbat programa daude abian etorkinen integrazioan laguntzeko, esaterako, Eskolatze Batzorde Lokalak. Etorkinen familiei Nafarroako hezkuntza sistemaren berri ematea, eta familiei, dituzten beharren arabera, haurrak non eskolatu ditzaketeen gomendatzea da helburua. «Informazio eskaintzen zaie, haiek aukera dezaten ikastetxea, denok baitugu ikastetxea hautatzeko eskubidea». 

2004an eztabaida bizia izan zen etorkinak ikastetxe publikoak aukeratzen zituztelako batez ere, eta hainbatek uste zuelako ikastetxeetan etorkinen kopurua handia izateak bereizketa sor zezakeela. Kexa Maria Jesus Aranda Nafarroako Arartekoarenganaino heldu zen, eta egoeraren azterketa egin zuen Gobernuari hainbat neurri har zitzala gomendatuz. Etorkin gehienak ikastetxe gutxi batzuetan biltzeak bazterketa egoera ekar zezakeela uste zuen berak ere, eta integrazioa oztopa zezakeela. Etorkinen familiek zuten informazio falta zen horren arrazoia, Arartekoaren hitzetan, bai ikastetxe pribatu, bai publikoetan ere, eskolatzea doakoa delako haientzat. Santanak, baina, besterik uste du. «Etorkinek elkar bilatzeko ohitura izaten dute. Gainera, etxebizitza merkeagoa den auzoak aukeratzen dituzte bizitzeko, eta seme-alabak auzoko ikastetxe publikora bidaltzen dituzte, gehienok egiten dugun bezala». Dioenez, kontua ez da etorkinak banatzea, haien integrazioa lagunduko duten programa eta ikasketa planak garatzea baizik. 

Helburu hori dute gaztelerarako murgiltze ikastaro berezituek, adibidez. «Hizkuntza ezagutzen ez duten etorkinak lehenbailehen klasean murgiltzea da helburua», Jose Manuel Santanak dioenez. D ereduarentzako, ordea, ez dago halako ikastarorik. D ereduan dagoen etorkin kopuru txikia aipatu du Santanak arrazoitzat, eta ez du, gainera, etorkizunean ere D eredurako halako neurririk hartuko denik aurreikusten. 

ETORKIN GUTXI IPAR EUSKAL HERRIAN. Oro har, arras etorkin gutxi dago Ipar Euskal Herriko eskoletan. Etorkinen seme-alabak eskolan sartzen direnean eta ez badakite frantsesik, zenbait hilabetez frantsesa ikasten ezartzen dituzte. Haur horiek frantsesarekin moldatzen hasten direnean, gela normaletan ezartzen dituzte. «Ez dago arazo berezirik integrazioaren aldetik, gure departamenduan», azpimarratu du Michel Bouteiller Hezkuntza Ministerioaren Paueko ikuskatzaile ordeak. Gurasoek haurra pribatuan edo ikastolan ezarri nahi badute, horrek dakarren gastua beren gain hartu behar dute. Haatik, frantsesa ikasteko laguntza pedagokikoa ukan dezakete kasu horietan. Euskara ikasteko ez, ordea. 

 «Hemengoak ere aldatu behar gara» 

Victoria Lantaronek ikasle etorkinekin egiten du lan Bilboko Ibarrekolanda ikastetxean. Euskara eskolak ematen dizkie. Zentroan ikasleen %20 etorkinak dira, eta gehienak Hego Amerikatik etorritakoak. A ereduan ikasten dute etorkin guztiek. «Horiei euskara ikasi behar dutela esatea ez da erraza; hemengook jartzen diegun beste oztopo bat bezala ikusten dute». 

Etorkinekin lan egiten duten ikastetxeek baliabide gehiago behar dituztela uste du. Dena den, etorkizunera begira gauzarik garrantzitsuena mentalitatea aldatzea dela dio. «Ikastetxeetako jendeak jokatzeko era aldatu behar du. Etorkinekin lan egiten dugunoi ardi beltzak bagina bezala begiratzen digute beste irakasleek. Hemengook begi okzidentalekin begiratzen dugu errealitatea, eta kosta egiten zaigu aldatzea». 

Kanpokoak, baina etxekoa ikasi guran 
Ikasle etorkinen gurasoek uste dute euskara eta euskal kultura ikastea garrantzitsua dela beren seme-alaben integrazioa errazteko 

a.i / i.a. 

«Nire umeak erabat txertatuta daude hemengo hezkuntza sisteman». Tatiana Ruiz Ekuadorgoa da, eta lau seme-alaba ditu; nagusiak 20 urte ditu eta 10 urte txikienak. Guztiak ari dira zerbait ikasten. Txikienak Bilboko Zurbaran ikastetxean ari dira, eta bi nagusiak ere hortik pasatakoak dira, nahiz eta orain beste ikasketa ziklo batzuetan egon. «Gure umeek ez dute inolako arazorik izan eskolan. Nire ustez, kalitate ona eskaintzen dute, eta asko laguntzen diete. Gustura nago». 

Ruiz orain lau urte heldu zen Euskal Herrira. Senarra aurretik etorri zen, eta behin lana bilatu eta egokitu zenean, bere lau seme-alabak eta emaztea ekarri zituen. Katalunian izan ziren lehenengo. Han, baina, hizkuntzarekin arazoak izan zituztela aitortu du Ruizek. «Nik ere bai. Ez nuen ezer ulertzen, eta neska-mutikoak ezin ziren ondo moldatu eskolan». Azkenean, Katalunia utzi eta Euskal Herrira etorri ziren. 

Bilbon bizitzea «askoz errazago» egin zaiela azpimarratu du. Eskolatik hasita. Zurbaran ikastetxean A ereduan ikasten izan dira eta daude beren seme-alabak. «Euskara ere ikasten dute. Tokiko hizkuntza eta kultura ikasi behar direla esaten diet beti umeei, guk Ekuadorren gurea galtzen utzi dugulako, eta hori ezin delako onartu. Baina, nire ustez, dena batera egin beharrean hobe da apurka-apurka murgiltzea euskaran, bestela umeek ikasteko ilusioa galtzen dutelako». 

Eskolak bukatu eta gero, Zurbaran eskolan izaten diren tailerretara bidaltzen ditu umeak Ruizek. Tailerrak euskaraz dira, eta han hizkuntzarekin trebatzen hasteko aukera izango dutela uste du. «Ni neu ere joaten naiz, umeek euskaraz ikastea nahi dut, baina nik zerbait ikastea ere gustatuko litzaidakelako». 

Ruizen alaba nagusiak bi urteko mutikotxoa dauka, eta hori D ereduan hasiko dela ziur dauka. «Hori bai. Iloba hemen jaiotakoa da, eta hasieratik euskara ikasteko arazorik ez du izango. Iloba euskaraz entzuten dudanean harro egongo naiz. Ea nik ere ikasten dudan apur bat, harekin komunikatzeko». 

HEMENGOA IKASI. «Marokora doanak arabiera ikasi behar lukeela esatea logikoa da, ezta? Jendeak, han, eskertu egiten du kanpotarrek beren hizkuntza ikasi eta erabiltzea, eta hemen ere gauza bera gertatzen da. Logikoa da». Hala uste du Ahmed Khilifik, behintzat. Marokon jaioak dira bera eta bere emazte Ihssan ElHassouni. Etxarri Aranatzen (Nafarroa) bizi dira, ordea, duela sei urtez geroztik. Mariak, haien alabak, hiru urte ditu, eta aurtengoa Etxarri Aranazko Andra Maria ikastolan egiten duen bigarren urtea izango da. 

Ekuadorretik Etxarri Aranatzera orain zortzi urte etorri zen Nancy Fuentes. Berak dioenez, «beti ikasi behar da bizi zaren lekuan hitz egiten den hizkuntza». Oraindik ez du berak euskaltegira joateko aukerarik izan, nahiz eta «garrantzitsua» iruditu, eta euskara «oso gustuko» izan. Bere bi alabak, aldiz, Ginger eta Joselin, ederki aritzen dira euskaraz. Badira urte batzuk Etxarriko Andra Maria ikastolan direla. 

Haurrek euskara ikastea «garrantzitsua» da Nancyrentzat. Haien integrazioa erraz dezakeela uste du. Apustu handia egin du bi alabak Andra Mariara bidaltzearekin. «Badira urte batzuk bereizita nagoela. Senar ohiari ez zaio batere gustatzen haurrek ikastolan ikas dezaten, baina nirekin bizi direnez, eta nik ordaindu behar izaten dudanez matrikula; aurrera, ahal dudan neurrian behintzat». 

Bai Ahmedek, bai eta Nancyk ere, igertzen dute inguruko jendeak beroago hartzen dituela haurrak ikastolara bidaltzen dituztenez geroztik. «Hala izan da kasuen %90ean», Ahmedek dioenez. Nancyk ere igerri du aldaketa txiki bat, beti «oso ongi» hartu badute ere. «Badakite kanpokoa naizena, baina herritarrek ondo hartzen naute» 

Ikastolek dohainik izan behar luketela uste du Ahmdedek, «Euskal Herrira datorren jendea euskara ikastera eta erabiltzera animatzeko, eta horrela, hizkuntza biziago egoteko». Ez da, baina, hizkuntza eredua Maria ikastolara eramateko arrazoi bakarra. Hezkuntzaren kalitateak ere badu pisua. «Lagun batek esan zidan ikastolan oso ongi irakasten zela, haurrek oso ongi eta oso era atseginean ikasten zutela. Irakasle onak dituztela esan zidaten, eta egia dela ikusi dut». 

«Tokiko hizkuntza eta kultura ikasi behar dutela esaten diet beti seme-alabei» 

«Marokoarroi gustatzen zaigu hara joandakoek arabiera ikastea. Hemengoei berdin. Logikoa da» 

Javier Moreno Ave Maria ikastetxeko zuzendaria 

«Integrazioa ez da eskolaren kontua bakarrik» 
IÑIGO ASTIZ - Iruñea 

«Gizartea eskolara sartu behar da integrazioa eraginkorragoa izan dadin». Hori da Javier Moreno Ave Maria ikastetxeko zuzendariaren lan ardatza. Helburua, aldiz, berdintasuna bermatzea ikasleen artean. Bide horretan egindako lanagatik jaso zuen aurreko ikasturtean Espainiako Hezkuntza Ministerioaren lehen saria Ave Maria ikastetxeak eta baliteke ez bakarra izatea. 

Ikastetxeko ikasleen %80 da etorkina edota gutxiengo etnikoren bateko kide. 

%83a inguru. Hogeita bat herrialdetako ikasleak ditugu, eta, noski, herrialde horietako bakoitzak bere hezkuntza sistema berezia dauka, eta bakoitzak bere berezitasunak. 

Ikasle talde heterogeneoa oso. Zaila behar du izan, denen beharrei behar bezala erantzutea. 

Bide askotatik egin behar izaten dugu lan, eta hainbat proiektu prestatu behar izaten ditugu, horretarako. Ez dute ikastetxearen antolakuntzan soilik eragiten, baita bestelako alorretan ere. Eskolaz kanpoko jendeak laguntzen gaitu lan hori egiten, irakasleez gain. Gizartea eskolan sartu behar da, azken finean, integrazioa eraginkorragoa izan dadin. Integrazioa ez da, izan ere, eskolari soilik dagokion zerbait. 

Zein dira programa horiek?. 

Zazpi dira guztira. Hainbat kultura ezagutzeko egiten diren tailerrak dira haietako bat. Irakurketa bultzatzeko asmoa duena beste bat, eta auzoko jubilatu elkartearekin koodinatzen dena. Jubilatuek ipuin bat idazten dute, eta irakaslearekin ikasleen mailara egokitu ondoren, eskolara etorri eta irakurri egiten diete haurrei. Bi urte daramagu ekimen honekin, eta benetan oso polita da, gainera, auzoko aiton-amonen eta eskolako haurren artean hartu emana bultzatzen du. Etorri berri diren ikasleei ongi etorria egitekoa da beste bat. Hezkuntza sistema ezberdinetatik etorritako ikasleei laguntza klaseak ematen zaizkie, beste proiektu batean, eta baita etxean ikasteko giro egokia ez dutenentzat ikasgela bat eskaini ere, etxekolanak egiteko eta. Portugesa ikasteko ere badago beste bat. Eta, azkenik, Kultura arteko bizikidetza laguntzailearen programa izenekoa dugu. 

Azaldu azken hori. 

Ikastetxean sor litezkeen bizikidetza arazoei erantzun nahian sortu genuen. Hainbat ikasle txaleko hori batekin ateratzen dira jolastorduan, eta jendeak hori ikusita badaki bizikidetza laguntzaileak direla, eta haiengana jo dezakeela edozein arazo izanez gero. Bizikidetza laguntzaileek hitza dute arazook konpontzeko tresna bakarra. Oso esperientzia ona izan da, eta oso emaitza onak eman ditu. 

Programa guztiei aurre egiteko irakasle mordoa beharko duzue. 

Gure ikastetxeko egoerara moldatzeko dirua behar da, irakasleak behar dira. Egun, pozik gaude dugun irakasle kopuruarekin. Halere, batzuetan kosta egiten da instituzioak gurea bezalako ikastetxe batek duen diru behar handiagoaz kontzientziatzea, haiek zenbakiekin egin behar izaten baitute lan. Aurten jaso dugun saria laguntza handia izan da. 

 «Batzuetan kosta egiten da instituzioak gurea bezalako ikastetxe batek duen diru beharraz ohartaraztea» 

